BJKOren jarrera Juan M. Atutxa, Gorka Knörr eta Conchi Bilbaoren aurkako kereila kriminalak onartzea dela eta


Prentsaurreko honetan Estatuko  Botere Judizialeko Kontseilu Orokorrak izan duen jarrera salatu nahi da; zehazki, Fiskaltza Nagusiak hiru autonomia-forupeko horien aurka jarri dituen kereilak tramitatzeaz arduratuko diren desadostasunetarako salak prestatzerakoan izan duen jarrera.


Estatuko Fiskal Nagusiak gora jotzeko errekurtsoa aurkeztu zuen Botere Judizialeko Kontseilu Orokorraren Osokoan Euskal Autonomia Erkidegoko Justizia Auzitegi Goreneko lehendakariak prestatu zuen desadostasunetarako salaren aurka, bere ustez desadostasunetarako salak sortzea Gobernuaren jurisdikziotik kanpo geratzen baita.  Alabaina, Estatuko Fiskal Orokorraren errekurtsoak ez du kontuan hartzen desadostaunetarako salak eratzea berdinketak gertatzen diren salako lehendakariei dagokiela soil-soilik (Botere Judizialeko Lege Organikoko 263.1 artikulua) eta horiek eratzeko azken erabakia, gainera, epaileek hartu behar dutela.


Botere Judizialeko Kontseilu Orokorreko Osokoak, Estatuko Fiskal Nagusiak aurkeztutako gora jotzeko errekurtsoa ebazterakoan, desadostasunetarako salak sortzeko egintzak izaera mistoa duela dio. Izan ere, erabakia eman aurretik, lehendabizi gobernu-salak egin behar duen deia hartuko da kontutan; ondoren, deia egiteko oinarri izango diren irizpideak ezarriko dira; eta, azkenik, dei horiek automatikoki gauzatuko dira. Botere Judizialeko Kontseilu Orokorraren arabera, lehen bi egintzak gobernuari dagozkio eta, hortaz, horren babesean daude. Azkena, berriz, epaitegien eskuetan dago, dagokion probidentziaren bitartez prestatzen da eta ez dago Botere Judizialeko Kontseilu Orokorraren kontrol edo babesaren pean.

SALATZEN DIREN GERTAERAK

Era berean, Eusko Jaurlaritzak errekurtsoa aurkeztu zuen Auzitegi Goreneko III. Salan Botere Judizialeko Kontseilu Orokorraren Osokoak hartu zuen Erabaki horren aurka. Auzitegi Goreneko III. Salak txostena eskatu zion Botere Judizialeko Kontseilu Orokorrari desadostasunetarako salak nola eratzen diren zehazten duen erabakiaren berri eman zezan. Txosten honetan Botere Judizialeko Kontseilu Orokorreko Batzorde Iraunkorrak Osokoak hartu zuen erabakia itxuraldatzen du, edo ez-legitimotzat jotzen. Guztiz bestelakoa den zentzua ematen dio eta Auzitegi Gorenari zera adierazten dio: desadostasunetarako salak eratzeko erabakia soilik gobernuari dagokiola (2003ko uztailaren 31n Botere Judizialeko Kontseilu Orokorreko Batzorde Iraunkorrak hartutako Erabakiko 6. orrialdea).
Aurretik salatzen dena ez dago prebarikazio-delitutik oso urrun. BJKOeko Batzorde Iraunkorrak ezin ditu Kontseiluko Osokoak hartutako erabakiak 

ukitu, ez eta aldatu ere, Estatuko Fiskal Orokorrak aurkeztutako kereila kriminalen xede diren autonomia-forupekoen egoera prozesalari kalte egiteko.

Botere Judizialeko Kontseilu Orokorrak, bere erabakien izaera azaltzerakoan, zuzenbideko arauak alde batera utzi eta adarra jo dio Auzitegi Goreneko III. Salari. Hau guztia estrategia orokorrago baten barruan dago, euskal erakundeak kaltetzera bideratzen dena.

BOTERE JUDIZIALEKO KONTSEILU OROKORRAK ONETSITAKO TESTUA, DESADOSTASUNETARAKO SALAK SORTZEKO EGINTZAK IZAERA JURIDIKOA DUELA ADIERAZTEN DUENA

"...Desadostasunetarako sala eratzeko erabakia hartu aurretik, hiru une bereiz daitezke. Lehenengoan, deia egiteko irizpideak ezartzen dira; dei hau gobernu-salak egingo du legezko arauei jarraiki, urtarrilaren 7an eman zen Prozedura Zibileko 1/2000 Legeko 202.2 artikuluak zehazten duen bezala. Bigarrena, desadostasuna gertatzen denekoa da; orduan, berdinketa sortu den justizia-salako lehendakariak gobernu-salari kontsulta egingo dio desadostasunerako sala eratzeko aurretik bakoitzari eman zaion txandari jarraiki zein magistratu deitu behar diren jakiteko. Kontsulta egin ondoren, azkenik, sala berri horren parte izango diren magistratuak izendatuko dira; azken une honetan erabakia epaileari dagokio. 

Hiru une hauetatik, lehen biak gobernuari dagozkio, zalantzarik gabe. Azken une hori soilik erabaki dezake epaileak eta, beraz, bere eskumenekoa da.

BOTERE JUDIZIALEKO KONTSEILU OROKORREKO BATZORDE IRAUNKORRAK ONETSITAKO TESTUA, JUAN MARIA ATUTXA, GORKA KNÖRR ETA CONCHI BILBAOK AURKEZTUTAKO ERREKURTSOA DELA ETA AUZITEGI GORENEKO III. SALAK ESKATU ZUEN TXOSTENARI JARRAIKI

"..... Horretatik zera ondoriozta dezakegu: erabaki horren edukia, hots, desadostasunetarako sala osatuko duten magistratuak zehaztea, BJLOak ezartzen duela eta gobernuari dagokiola, ez baitago jurisdikzio-salaren menpe, ez eta honen buru denaren menpe ere; aitzitik, erakundeek, eta ez epaitegiek, hala bultzatuta gobernu-salak onesten dituen irizpideak aplikatzearen emaitza izango da soil-soilik. Aipatu beharrekoa da epaitegi eta auzitegiak eratzeko modua finkatzen duten arau guztiek zuzeneko eta gertuko lotura dutela gobernu-salek gobernatzeko duten eskumenekin.

